
ვინ ვართ ჩვენ? 

გერმანიის აკადემიური გაცვლის სამსახური (DAAD) 
საგანმანათლებლო ფონდია, რომლის მუშაობაც 

გერმანიის უმაღლესი სასწავლებლებსა და სტუდენტურ 

გაერთიანებებთან თანამშრომლობაზეა დაფუძნებული. 

ჩვენს ამოცანას წარმოადგენს, ხელი შევუწყოთ მობილობას 

საგანმანათლებლო სფეროში სტუდენტებისა და მეცნიერების 

აკადემიური გაცვლის გზით. 

ჩვენს პუბლიკაციებში → www.daad.de ასევე DAAD-ის რეგიონულ 

ოფისებში, საინფორმაციო ცენტრებსა და საინფორმაციო 

პუნქტებში, რომლებიც მსოფლიოს 60 ქვეყანაშია 
გადანაწილებული, შეგიძლიათ მიიღოთ თქვენთვის საჭირო 

ინფორმაცია გერმანიაში სწავლისა და კვლევის შესახებ.  

ძვირფასო მშობლებო, 

მშობელს შვილისთვის ყოველთვის საუკეთესო 

უნდა: უსაფრთხოება, პიროვნული და პროფესიული 

განვითარების შესაძლებლობები, პოზიტიური გამოცდილება, 

ღირებულებებზე დაფუძნებული ურთიერთობები და ერთგული 

მეგობრები. თქვენს შვილს შეუძლია, ამ ყველაფერს 

გერმანიაში სწავლის პერიოდში ეზიაროს. 

ვაფასებ, რომ თქვენს შვილს გერმანიაში სურს სწავლა. 

ჩემი შვილები ჯერ პატარები არიან, თუმცა წარმომიდგენია, 

რომ მსგავსი გეგმები მშობლებისთვის, არა მხოლოდ 

სიხარულთან, არამედ გაურკვევლობასთან, ფიქრთან და 

ხშირად ნერვიულობასთანაც კია დაკავშირებული. ჩვენი 

ბროშურა სწორედ იმ კითხვებს უპასუხებს, რომლებიც ყველა 

მშობელს თანაბრად აწუხებს. 

გერმანიას, როგორც საუნივერსიტეტო ქვეყანას, თქვენი 

შვილისთვის ძალიან ბევრის მიცემა შეუძლია. ჩვენი უმაღლესი 

სასწავლებლები მაღალი რეპუტაციით სარგებლობს, მათ 

მიერ გაცემული დიპლომები კი მსოფლიოშია აღიარებული. 

სწორედ ამიტომ, გერმანია ყველაზე უფრო მიმზიდველი 

ქვეყანაა უცხოელი სტუდენტებისთვის. ამჟამად, გერმანიაში, 

მსოფლიოს სხვადასხვა კუთხიდან ჩამოსული 411.000-ზე მეტი 

სტუდენტი/მკვლევარი სწავლობს და მუშაობს. გვიხარია, რომ 

ჩვენი უმაღლესი სასწავლებლები სულ უფრო მეტად პასუხობს 

საერთაშორისო სტუდენტების მოთხოვნებს და უფრო 

მრავალფეროვან არჩევანს სთავაზობს მათ.

მოხარული ვიქნებით, თუ თქვენი შვილი სწავლას გერმანიაში 

გადაწყვეტს. მერწმუნეთ, ეს ნამდვილად სწორი არჩევანი იქნება! 

დოქტ. კაი ზიქსი  
გენერალური მდივანი/გერმანიის აკადემიური გაცვლის 

სამსახურ

სარჩევი

6 რატომ უნდა ვისწავლოთ საზღვარგარეთ?

9 რა უპირატესობა აქვს გერმანიაში სწავლას?

10  რა დონეზე უნდა ფლობდეს თქვენი შვილი გერმანულ ენას?

13  როგორ უნდა მოემზადოს თქვენი შვილი გერმანიაში 

სწავლისთვის?

14 როგორ შევარჩიოთ უმაღლესი სასწავლებელი?

17 როგორ შევარჩიოთ შესაფერისი პროგრამა?

18  რა ხანგრძლივობითაა შესაძლებელი გერმანიაში  

დარჩენა?

21  რა ხარჯებთან არის დაკავშირებული სტუდენტური 

ცხოვრება გერმანიაში?

22  სწავლის დაფინანსების რა შესაძლებლობები  

არსებობს გერმანიაში?

24  რა დოკუმენტები ესაჭიროება თქვენს შვილს  

გერმანიაში გასამგზავრებლად?

25 რამდენად თანამედროვე და უსაფრთხოა გერმანია? 

28 სამედიცინო დაზღვევის შესახებ.

30  რა სახის დახმარებას გაუწევენ თქვენს შვილს გერმანიაში?

32 სად იცხოვრებს თქვენი შვილი?

33  რატომ არის გერმანია ტურისტულად მიმზიდველი ქვეყანა?

34 დამატებითი ინფორმაცია 

36 გერმანიის უმაღლესი სასწავლებლების რუკა

სხვა ქვეყანაში ცხოვრება ახალ შესაძლებლობებს აჩენს. უცხო 

კულტურაში აღზრდილი და განსხვავებული ღირებულებების 

მქონე ადამიანებთან ურთიერთობა, თვალსაწიერს ზრდის და 

ცვლის პერსპექტივას.

საზღვარგარეთ მიღებული გამოცდილება პიროვნებას ახალ 

ცოდნას სძენს, რომელიც მას მთელი სიცოცხლის მანძილზე 

მიჰყვება.

უცხო ქვეყნის გაცნობა აფართოებს ადამიანის ჰორიზონტს. 

მნიშვნელობა არ აქვს, ეს ქვეყანა ახლო მეზობელია თუ 

სამშობლოდან მოშორებით მდებარეობს. 

საზღვარგარეთ ცხოვრება აყალიბებს თქვენი შვილის 

დამოუკიდებლობას და მას თვითგამორკვევაში ეხმარება. 

ამ პერიოდში, ის ურთიერთობს ახალ გარემოსთან, რომ 

აღარაფერი ვთქვათ იმაზე, რომ სწრაფი ტემპით აუმჯობესებს 

უცხო ენის ცოდნას. 

საერთაშორისო გამოცდილება ხელს უწყობს პროფესიულ 

ზრდას. 

გლობალური კონკურენციის ფონზე, დასაქმების ბაზრისთვის 

საზღვარგარეთ მიღებული გამოცდილება უაღრესად 

მნიშვნელოვანია. გარდა ამისა, უცხო ქვეყანაში სწავლა 

პიროვნებას შესაძლებლობას აძლევს, გაზარდოს სამეცნიერო 

და პროფესიული კონტაქტები. 

საზღვარგარეთ სწავლა არ ნიშნავს სწავლის პერიოდის 

გახანგრძლივებას. აკადემიური მიღწევები, რომელსაც თქვენი 

შვილი გერმანიის უმაღლეს სასწავლებელში დააგროვებს, 

საერთაშორისო დონეზეა აღიარებული. 

საზღვარგარეთ მიღებული ცოდნა თქვენი შვილის უკეთესი 

მომავლისთვის გაღებული საუკეთესო ინვესტიციაა.

რატომ უნდა ვისწავლოთ 
საზღვარგარეთ?

მარიამ მენთეშაშვილი
2011 წელს მოიპოვა DAAD-OSI-ის სტიპენდია და ორი წლის 
განმავლობაში სწავლობდა მაგდებურგის საერთაშორისო 

ეკონომიკის სამაგისტრო პროგრამაზე. სწავლის დასრულების 
შემდეგ საქართველოში დაბრუნდა. ამჟამად მარიამი მუშაობს 

საქართველოს ეროვნულ ბანკში, ფინანსური რისკების 
განყოფილების ხელძღვანელის პოზიციაზე. 

ყოველთვის ვიცოდი, რომ ჩვენი ქვეყნის განვითარების გზაზე 

არსებითად მნიშვნელოვანი იყო საერთაშორისი გამოცდილების 

მიღება. რამდენადაც ჩემი სპეციალობა ეკონომიკაა, 

განსაკუთრებით დიდი სურვილი მქონდა, საქართველოში 

მიღებული თეორიული ცოდნა გერმანიის უნივერისტეტში 

გამეღრმავებინა. DAAD-OSI-ის სტიპენდიის ფარგლებში, ჩემს 

მიზანს მივაღწიე და სამაგისტრო პროგრამა წარმატებით 

დავასრულე.  

გერმანელი პროფესორების ლექციებიდან სხვა 
პერსპექტივით აღვიქვი ქვეყნის ეკონომიკის შენების 

პროცესი.

მივხვდი, რომ ამ დიდ ეკონომიკურ ჯაჭვში, რომელიც 

საბოლოოდ კეთილდღეობას ქმნის, ჩვენი, სხვადასხვა 

მიმართულებით მოღვაწე ეკონომისტების როლი იმაზე დიდია, 

ვიდრე ამას თეორიული მასალის სწავლისას ვიაზრებთ. 

გერმანიაში ცხოვრებამ მომცა შესაძლებლობა, გამეცნო 

სხვადასხვა კულტურის ადამიანები, რომელთა უმეტესობასთანაც 

დღემდე ვმეგობრობ. გერმანიაში გატარებულმა წლებმა 

გამზარდა პიროვნულად და უფრო მეტი თავდაჯერება შემმატა 

პროფესიულ ასპარეზზე. და ბოლოს, მასწავლა გამოვიყენო 

შესაძლებლობების მაქსიმუმი ჩემი ქვეყნის განვითარებისთვის.

გერმანიის უმაღლესი სასწავლებლები მაღალი რეპუტაციით 

სარგებლობს. სწორედ აქ ჩნდება იდეები მსოფლიო დონის 

ინოვაციებისა და ტექნოლოგიური წინსვლისთვის. 

მეცნიერებასა და კვლევას გერმანიაში ასწლეულების 

ტრადიცია აქვს და მათ დღესაც დიდი როლი აკისრია 

ქვეყნის განვითარებაში. 

გერმანიის საუნივერსიტეტო ლანდშაფტი საოცრად 

მრავალფეროვანია. პირველი უნივერსიტეტი გერმანიაში 
1386 წელს, ჰაიდელბერგში დაარსდა. გერმანიის 

უმაღლესი სასწავლებლები განსხვავებული საგნობრივი 

მიმართულებებითა და თემატიკით სწავლისა და კვლევის 

უნიკალურ შესაძლებლობას იძლევა. აქ ყველა იპოვის მისთვის 

საინტერესო სასწავლო პროგრამას. 

თქვენს შვილს გერმანიაში ყველა პირობა ექნება სასწავლო 

პროცესის წარმატებით წარმართვისთვის. 

გერმანიის თანამედროვედ აღჭურვილ უმაღლეს 

სასწავლებლებსა და კვლევით ინსტიტუტებში დიდი 

მნიშვნელობა ენიჭება ინტერნაციონალიზაციას. ამის დასტურია 

მსოფლიოს 150 ქვეყანაში, 5.400 უმაღლეს სასწავლებელთან 

არსებული პარტნიორობა. 

სტუდენტებს გერმანიის უმაღლეს სასწავლებლებში მუდმივად 

ეხმარებიან და მათ, როგორც მომავალ სპეციალისტებს 

ანგარიშს უწევენ. ეს კიდევ ერთი მიზეზია, რის გამოც 

უცხოელი სტუდენტები, გერმანიას, არაინგლისურენოვან 

ქვეყნებს შორის უპირატესობას ანიჭებენ. 

და ბოლოს, გახსოვდეთ: გერმანული ენის სწავლა ყოველთვის 

ღირს!

გერმანული მნიშვნელოვანი საკომუნიკაციო ენაა მთელ 

მსოფლიოში, რომელსაც როგორც მეცნიერების ენას 

განსაკუთრებული მნიშვნელობა ენიჭება. ინგლისური ენის 

ცოდნა დღესდღეობით აღარავის უკვირს. დამატებითი ენის 

ცოდნა კი ერთიორად ზრდის კარიერულ შანსებს. 

რა უპირატესობა აქვს 
გერმანიაში სწავლას? 

ცნობილია, რომ ვინც კარგად საუბრობს მასპინძელი ქვეყნის 

ენაზე, ის მარტივად ახერხებს ადაპტირებას ამ ქვეყნის 

კულტურასთან. აქედან გამომდინარე, იდეალური იქნება, 

თუ თქვენს შვილს გერმანიაში ჩასვლამდე გერმანული ენის 

საბაზისო ცოდნა ექნება. ამისთვის ბევრი შესაძლებლობა 

არსებობს: გოეთეს ინსტიტუტის ენის კურსები, “Deutsche 
Welle”-ს ან “Deutsche Uni”-ის ონლაინ კურსები.

საქართველოშიც არსებობს ენის შესწავლის 

შესაძლებლობები. 

გერმანიის უმაღლესი სასწავლებლები სტუდენტებს სთავაზობს 

გერმანული ენის შემსწავლელ კურსებს, რომლებიც სალექციო 

კურსის პარალელურად მიმდინარეობს. გარდა ამისა, 

არსებობს ენის კურსების მრავალფეროვანი არჩევანი გოეთეს 

ინსტიტუტში, კერძო ენის სკოლებსა და “Volkshochschule”1-ში. 

გერმანიის უმაღლეს სასწავლებლებში სტუდენტისგან 

გერმანული ენის უზადოდ ცოდნას არავინ მოელის. 

რა დონეზე უნდა ფლობდეს თქვენი შვილი გერმანულ ენას, 

დამოკიდებულია მის მიერ შერჩეულ სასწავლო პროგრამაზე: 

• საერთაშორისო პროგრამებზე სასწავლებლად 

უპირველეს ყოვლისა ინგლისური ენის მაღალ 

დონეზე ცოდნა მოითხოვება, რადგან ამ პროგრამებზე 

სწავლა ინგლისურად მიმდინარეობს. დღევანდელი 

მონაცემებით, გერმანიის უმაღლესი სასწავლებლები 

უცხოელ სტუდენტებს დაახლოებით 1.700 
ინგლისურენოვან პროგრამას სთავაზობს. 

• გერმანულენოვანი პროგრამებისთვის საჭიროა 

გერმანული ენის ცოდნა, რომლის დადასტურებაც ენის 

გამოცდა “TestDaF”- ის საშუალებითაა შესაძლებელი. 

რა დონეზე უნდა 
ფლობდეს თქვენი შვილი 

გერმანულ ენას? 

1 მოზარდთა განათლების ცენტრი

პროფ. დოქტ. ბაჩანა ჯიშკარიანი
2009 წელს მოიპოვა მაგისტრის ხარისხი მიუნხენის ლუდვიგ-

მაქსიმილიანის უნივერსიტეტში. დღეისათვის გახლავთ საქართველოს 
უნივერსიტეტის პროფესორი, ქართული, საერთაშორისო და 

ევროპული სისხლის სამართლის მიმართულებით. ხელმძღვანელობს 
სხვადასხვა ქართულ-გერმანულ სამეცნიერო პროექტს და არის 

არაერთი სახელმძღვანელოსა და სტატიის ავტორი.

DAAD-ის სტიპენდიის მოპოვება (2008) ჩემს ცხოვრებაში ერთ-

ერთ გარდამტეხ ეტაპს წარმოადგენს. სტიპენდიის გარეშე, 

ჩემთვის შეუძლებელი იქნებოდა, გერმანიაში მაგისტრის 

ხარისხის მოპოვება მსოფლიოში ერთ - ერთ წამყვან, მიუნხენის 

ლუდვიგ - მაქსიმილიანის უნივერსიტეტში. მოგვიანებით, 

სწორედ გერმანული მაგისტრის ხარისხი გახდა საფუძველი 

სადოქტორო ხარისხისა, რომელიც იმავე უნივერსიტეტში 

დავიცავი.  

იმ პერიოდში დამყარებული სამეცნიერო 
კონტაქტები დღემდე ამდიდრებს ჩემს პროფესიულ 

კარიერას. 

მათი საშუალებით, დღეს უკვე მე თვითონ ვცდილობ, 

დავეხმარო ქართველ სტუდენტებს, სხვადასხვა გაცვლით 

პროექტებში მონაწილეობასა და სტიპენდიის მიღებაში. 

კონტაქტები გერმანულ სამეცნიერო წრეებთან იმდენად 

მჭიდროა, რომ გამოვეცით ორენოვანი, ერთობლივი 

სამეცნიერო პუბლიკაციები, რაც საქართველოს 

ცნობადობისთვისაც მსოფლიო სამეცნიერო ასპარეზზე 

ძალიან მნიშვნელოვანია.

ალბათ ხშირად გიკითხავთ საკუთარი თავისთვის, მზად არის 

თუ არა თქვენი შვილი გერმანიაში სწავლის დასაწყებად? 

გერმანიაში არსებობს არაერთი კურსი, რომლებიც 

აბიტურიენტს სწავლისთვის ამზადებს. 

ვისაც თავდაპირველად სასწავლო პროცესის გაცნობა სურს, 

საზაფხულო ენის კურსებზე შეუძლია ჩაწერა. მსგავი კურსები 

უმაღლეს სასწავლებლებში, ძირითადად, ზაფხულის თვეებშია 

(ივნისი-სექტემბერი) შემოთავაზებული. ენის კურსი კარგი 

შესაძლებლობაა, გერმანიის საუნივერსიტეტო სისტემაში 

გარკვევისთვის. 

ენის კურსების გარდა, არსებობს დარგობრივი კურსები 

სხვადასხვა დისციპლინებისთვის: → www.daad.de/sommerkurse.

ბაკალავრიატში სწავლის დაწყებამდე, თქვენი შვილი, 

როგორც ქართველი აბიტურიენტი, ვალდებულია, ისწავლოს 

ე.წ. მოსამზადებელ კოლეჯში. კოლეჯი განკუთვნილია 

უშუალოდ უცხოელი სტუდენტებისთვის. აქ თვენი შვილი 

გაივლის მისი მომავალი სპეციალობისთვის მნიშვნელოვან 

საგნებს, მოემზადება ენობრივი თვალსაზრისით და შეიძენს 

საუნივერსიტეტო დისკურსისთვის აუცილებელ წერით უნარ-

ჩვევებს. 

თქვენს შვილს შეუძლია, თვითონ გამოსცადოს საკუთარი 

შესაძლებლობები. 

უცხოელი სტუდენტებისთვის განკუთვნილი “TestAS”-ის ტესტით  
(→ www.TestAS.de) თქვენი შვილი ადვილად დაადგენს, 

საკმარისია თუ არა მისი ცოდნა და უნარ-ჩვევები გერმანიის 

უმაღლეს სასწავლებელში სწავლისთვის. 

როგორ უნდა 
მოემზადოს თქვენი 
შვილი გერმანიაში 

სწავლისთვის?

http://www.daad.de/sommerkurse
http://www.TestAS.de

გერმანიაში დაახლოებით 420 აკრედიტებული უმაღლესი 

სასწავლებელია, რომლებიც დიდი ქალაქების (ბერლინი, 

მიუნხენი, ჰამბურგი, კიოლნი) გარდა, გერმანიის 180 პატარა 

და საშუალო ზომის ქალაქშია გადანაწილებული. 

უმაღლეს სასწავლებლებს შორის განასხვავებენ: 

• უნივერსიტეტი (თეორიული განათლება);

• უმაღლესი სასწავლებელი გამოყენებითი 

მეცნიერებებისთვის (პრაქტიკაზე ორიენტირებული 

სწავლა);

• ხელოვნების აკადემიები, სამუსიკო სასწავლებლები, 

კინოსკოლები;

უმაღლესი სასწავლებლების უმეტესობა სახელმწიფოსგან 

ფინანსდება. 

სტუდენტების 90 % სახელმწიფო უმაღლეს სასწავლებელში 

სწავლობს. კერძო უმაღლესი სასწავლებლებისგან 

განსხვავებით (მათი რიცხვი დაახლოებით 120 შეადგენს) 

სახელმწიფო უმაღლეს სასწავლებელში სწავლა უფასოა. 

სწავლის ხარისხი ყველა უმაღლეს სასწავლებელში 

თანაბარია. 

უმაღლესი სასწავლებლის ძიებისას, გაეცანით ვებ-გვერდს,  

CH-Hochschulranking, → www.universityranking.de.  
აქ უნივერსიტეტების შესახებ ბევრ საინტერესო ინფორმაციას 

წააწყდებით. ჩვენი რჩევაა ასევე, არ გამოტოვოთ განათლების 

საერთაშორისო გამოფენები, რომელთაც DAAD-ის გარდა, 

ბევრი უცხოური უნივერსიტეტის წარმომადგენელიც ესწრება. 

ქართულ უმაღლეს სასწავლებელს, რომელშიც თქვენი შვილი 

სწავლობს, შესაძლოა ჰქონდეს მოკლევადიანი გაცვლით 

პროგრამა. მათით სარგებლობა გაგიადვილებთ გერმანიაში 

სამომავლოდ სწავლის პროცესის დაგეგმვას.

როგორ შევარჩიოთ 
უმაღლესი სასწავლებელი?

http://www.universityranking.de

# HelloGermany

Scan me.

STUDY AND 
KICKSTART 
YOUR CAREER  
IN GERMANY. 
Say HELLO to excellent universities  
with a wide range of courses and get  
an internationally renowned degree. 

study-in-germany.de

https://www.study-in-germany.de/en/


17

გერმანიის უმაღლეს სასწავლებელში პროგრამის შერჩევა 

დამოკიდებულია თქვენი შვილის ინტერესებსა და სამომავლო 

გეგმებზე. სასწავლო პროგრამების არჩევანი საკმაოდ დიდია. 

გერმანიაში შესაძლებელია სასწავლო პროგრამის მოძიება 

ნებისმიერი ინტერესის მქონე ადამიანისთვის. 

თქვენს შვილს შეუძლია ისწავლოს შემდეგ პროგრამებზე: 

• ბაკალავრიატი; 

• მოკლევადიანი სემესტრული გაცვლა; 

• მაგისტრატურა; 

• სადოქტორო კვლევა. 

გერმანიაში არც იმ ახალგაზრდებს გაუჭირდებათ სასურველი 

პროგრამის მოძიება, რომელთაც შედარებით იშვიათი 

სპეციალობის შესწავლა სურთ.  

საერთო ჯამში, გერმანიაში 21.000 პროგრამაა 

შემოთავაზებული. მათგან დაახლოებით ნახევარი 

სამაგისტრო პროგრამაა, 1.800 კი საერთაშორისოა, ანუ 

ინგლისურენოვანია. 

თქვენს შვილს, სურვილის შემთხვევაში, შეეძლება, დუალური 

სწავლების პროგრამაზე ჩააბაროს, რაც თეორიისა და 

პრაქტიკის ტანდემს გულისხმობს - პროგრამის თეორიულ 

ნაწილს სტუდენტი უმაღლეს სასწავლებელში ეუფლება, 

გარკვეულ პერიოდს კი ის საწარმოში ატარებს. 

→ www.myguide.de - მოცემული ბმული დაგეხმარებათ 

თქვენთვის საინტერესო სასწავლო პროგრამის მოძიებაში. 

ალტერნატივის სახით, შეგიძლიათ ეწვიოთ DAAD-ის 
თბილისის საგარეო წარმომადგენლობას და გაიაროთ 

კონსულტაცია გერმანიაში სასურველი პროგრამის მოძიების 

თაობაზე. 

როგორ შევარჩიოთ 
შესაფერისი პროგრამა? 

http://www.myguide.de

როგორც მშობელს, ალბათ გიფიქრიათ, მიზანშეწონილი 

იქნება თუ არა თქვენი შვილისთვის საზღვარგარეთ 

ხანგრძლივი დროით დარჩენა. 

გაითვალისწინეთ, რომ თუ თქვენი შვილი საზღვარგარეთ 

სწავლას გადაწყვეტს, დასაწყისისთვის მას შეუძლია 

მოკლევადიანი ვიზიტითაც შემოიფარგლოს.  

გერმანიაში ხანმოკლე პერიოდით წასვლის სხვადასხვა 

შესაძლებლობება არსებობს. აქ მიღებული ცოდნა და 

გამოცდილება თქვენს შვილს სამშობლოში დაბრუნების 

შემდეგ სასიკეთოდ წაადგება. გერმანიაში გატარებული 

რამდენიმე კვირა ან თვე პოზიტიურ გავლენას იქონიებს 

თქვენი შვილის მოტივაციის ამაღლებასა და მის პროფესიულ 

წინსვლაში. 

თუკი გერმანიაში ხანმოკლე პერიოდით გსურთ გამგზავრება, 

ენისა და დარგობრივი კურსები თქვენთვის იდეალური 

არჩევანია. იგივე შეიძლება ითქვას, გაცვლით პროგრამებზეც, 

რომელთაც შესაძლოა რომელიმე ქართული უნივერსიტეტიც 

გთავაზობდეთ. სამუშაო პრაქტიკა გერმანიაში ხანმოკლე 

პერიოდით გამგზავრების ერთ-ერთი ალტერნატივაა. 

ონლაინ სწავლება გერმანიაში სწავლის მსურველთათვის. 

გერმანიის სულ უფრო მეტი უმაღლესი სასწავლებელი 

სტუდენტებს და აბიტურიენტებს ონლაინ-კურსებს ან 

ონლაინ ფორმატის სასწავლო პროგრამებს სთავაზობს. 

ამ შემთხვევაში, თქვენს ადგილმდებარეობას ნაკლები 

მნიშვნელობა აქვს - შეგიძლიათ ონლაინ ისწავლოთ 

თქვენთვის სასურველ პროგრამაზე და ვირტუალური სახით 

გაეცნოთ ამ ქვეყნის საუნივერსიტეტო კულტურას. 

რა ხანგრძლივობითაა 
შესაძლებელი გერმანიაში 

დარჩენა? 

დოქტ. ნინო ანთაძე
მუშაობს DAAD-ის რეგიონულ ოფისში და კონსულტაციას 

უწევს გერმანიაში სწავლითა და კვლევით დაინტერესებულ 
ახალგაზრდებს.

ჩემი საქმიანობა სიამოვნებას მანიჭებს. მიხარია, როცა 
ვხედავ, როგორც იცვლება ჩემ თვალწინ ადამიანის 

ცხოვრება უკეთესობისკენ. 

უკვე წლებია, DAAD - ის სასტიპენდიო პროგრამებითა და 

გერმანიაში სწავლით დაინტერესებულ ახალგაზრდებს 

ვაკვალიანებ. რამდენიმე წლის წინ, ჩემი კოლეგა, თამარ 

ლაცაბიძე შემომიერთდა და მანაც ენთუზიაზმით აიღო თავის 

თავზე ეს დიდი პასუხისმგებლობა. 

ჩვენ ყოველდღიურად გვსტუმრობენ სტუდენტები, დოქტორანტები, 

მაგრამ განსაკუთრებით გამოვყოფდი სკოლის მოსწავლეებთან 

ურთიერთობას. ისინი, ხშირად, მშობლებთან ერთად მოდიან 

კონსულტაციაზე და ეს ლოგიკურიცაა. რადგან მშობლები, 

რომელთა შვილებსაც სკოლის შემდეგ სწავლის გაგრძელება 

პირდაპირ გერმანიაში სურთ, ფინანსურად თვითონ 

უზრუნველყოფენ თავიანთ შვილებს. ამ შემთხვევაში, ჩვენ ერთად 

ვსხდებით და განვიხილავთ გერმანიაში სწავლის შესაძლებლობებს: 

უნივერსიტეტის, შესაბამისი სპეციალობის, სასწავლო პროგრამის 

შერჩევის საკითხებს. ხშირად ხდება, რომ მოსწავლე კონსულტაციის 

პროცესშივე აკეთებს სწორ დასკვნებს და უფრო ნათელი 

წარმოდგენა უყალიბდება იმ ეტაპების შესახებ, რომელიც მან 

გერმანიაში სწავლის გასაგრძელებლად უნდა გაიაროს. 

გერმანიის საუნივერსიტეტო სისტემა მაღალი სტანდარტით 

გამოირჩევა. ამასთან აღსანიშნავია, რომ გერმანიის 

უნივერსიტეტების უმრავლესობა სწავლის საფასურისგან 

თავისუფალია.1

1  ეს გამონაკლისი არ ეხება გერმანიის ფედერალურ მიწას Baden-Württemberg-ს. აქ 
სწავლის საფასური უცხოელი სტუდენტებისთვის 1500 ევროს შეადგენს სემესტრულად.  

საბაკალავრო და სამაგისტრო პროგრამებზე სწავლა გერმანიის 

სახელმწიფო უმაღლეს სასწავლებლებში ან უფასოა, ან 

მათი სწავლის საფასური ძალიან დაბალია. კერძო უმაღლეს 

სასწავლებლებში კი, პირიქითაა - აქ სწავლის გადასახადი 

საკმაოდ მაღალი შეიძლება იყოს. 

უმაღლესი სასწავლებლის ყველა სტუდენტი იხდის სემესტრულ 

გადასახადს. 

სხვადასხვა უმაღლეს სასწავლებელში სემესტრული გადასახადი 

განსხვავებულია და 150-დან 400 ევრომდე მერყეობს. უმეტესწილად, 

ეს თანხა მოიცავს საზოგადოებრივი ტრანსპორტით მგზავრობის 

საფასურს. ეს კი იმას ნიშნავს, რომ სემესტრული გადასახადის 

გადახდის შემდეგ, თქვენს შვილს ექნება სტუდენტური ბარათი, 

რომლითაც მას, სემესტრის განმავლობაში, საზოგადოებრივი 

ტრანსპორტით უფასოდ სარგებლობის საშუალება ეძლევა.

გერმანიაში სტუდენტს თავის სარჩენად ყოველთვიურად 
934 ევრო ესაჭიროება. ითვლება, რომ დიდი ქალაქისგან 

განსხვავებით, პატარა ქალაქში ცხოვრება სტუდენტისთვის 

ფინანსური თვალსაზრისით გაცილებით ხელსაყრელია. 

გერმანიის სასწავლო ვიზის მისაღებად, საქართველოს 

მოქალაქემ, გერმანიის საკონულოში (თბილისი) სავიზო 

განაცხადთან ერთად უნდა წარადგინოს ფინანსური 

უზრუნველყოფის ცნობა, რაც გამოიხატება გერმანულ ბანკში 

საბანკო ანგარიშის ქონით. ანგარიშზე ყოველწლიურად, 

ფინანსური გარანტიის სახით წარმოდგენილი უნდა იქნას 

11,208 ევრო. საბანკო ანგარიშის ალტერნატივას წარმოადგენს 

ფინანსური უზრუნველყოფის ცნობა, ე.წ. Verpflichtungserklärung. 

უცხოელ სტუდენტებს გერმანიაში მუშაობა მხოლოდ 

შეზღუდული პერიოდით შეუძლიათ. კარგია, თუ სტუდენტს 

მცირე ხნით მუშაობის სურვილი გაუჩნდება, მაგრამ სწავლასთან 

ერთად მუშაობა და ამ სახით სწავლისა და გერმანიაში 

ცხოვრების ხარჯების დაფარვა სტუდენტისთვის არარეალურია. 

რა ხარჯებთან არის 
დაკავშირებული 

სტუდენტური  
ცხოვრება გერმანიაში?

გერმანიაში ხანმოკლე ან ხანგრძლივი პერიოდით სწავლის 

დასაფინანსებლად, მიზანშეწონილი იქნება, მიმართოთ 

სხვადასხვა სასტიპენდიო ფონდებს. 

უცხოელ სტუდენტებს შეუძლიათ დაფინანსების მიღების 

მიზნით განაცხადი წარადგინონ სასტიპენდიო ფონდებში. 

მიმართეთ DAAD-ის რეგიონულ ოფისს. შეგიძლიათ წინასწარ 

ჩაეწეროთ კონსულტაციაზე თქვენს შვილთან ერთად და 

მიიღოთ ინფორმაცია, გერმანიაში სწავლისა და დაფინანსების 

შესაძლებლობების შესახებ. სასტიპენდიო შემოთავაზებები 

საკმაოდ მრავალფეროვანია: ენის და დარგობრივი 

კურსები ბაკალავრებისთვის, სამაგისტრო სტიპენდია ყველა 

სპეციალობისთვის, სტიპენდია მკვლევარებისთვის და ა.შ. 

→ www.funding-guide.de - შებრძანდით DAAD-ის სტიპენდიების 

საძიებო სისტემაში და აარჩიეთ თქვენთვის სასურველი 

სასტიპენდიო პროგრამა. აქ თქვენ ნახავთ არა 

მხოლოდ DAAD-ის, არამედ სხვა სასტიპენიო ფონდების 

შემოთავაზებებსაც. 

მნიშვნელოვანია, იცოდეთ, რომ გერმანული ფონდები არ 

აფინანსებენ ბაკალავრიატის სრულ კურსს. 

DAAD ასევე გასცემს სტიპენდიებს ფიზიკური შეზღუდვებისა 

და ქრონიკული დაავადების მქონე პირთათვის, რომელთაც 

გერმანიაში სურთ სწავლის გაგრძელება. 

უმაღლესი სასწავლებლები გასცემენ ადგილობრივ 

სტიპენდიებს.

გერმანიაში სწავლისთვის 310 გერმანული უმაღლესი 

სასწავლებელი გასცემს სტიპენდიას. კონკურსში მონაწილეობა 

უცხოელ სტუდენტებსაც შეუძლიათ. არ გაუშვათ ეს 

შესაძლებლობა ხელიდან და გაარკვიეთ თქვენს მასპინძელ 

უნივერსიტეტში, გაიცემა თუ არა მათ მიერ სტიპენდიები. 

სწავლის დაფინანსების 
რა შესაძლებლობები 

არსებობს გერმანიაში? 

http://www.funding-guide.de

DAAD-ის ლექტორად მუშაობის მთავარი ხიბლი ხალხთან 

ურთიერთობაა. ჩემთვის ეს იდეალური შესაძლებლობაა, 

გავეცნო მასპინძელი ქვეყნის კულტურასა და ადამიანებს, და 

იმავდროულად გავუმკლავდე ახალ გამოწვევებს. 

საქართველოში ჩამოსვლა უაღრესად სწორი 

გადაწყვეტილება იყო: ეს არის უმშვენიერესი ქვეყანა, დიდი 

ისტორიითა და საუკუნოვანი კულტურით.  

ანიკა ფრიზე
DAAD-ის ლექტორი ივ. ჯავახიშვილის სახელობის თბილისის 

სახელმწიფო და ილიას სახელმწიფო უნივერსიტეტებში. პედაგოგიურ 
მიმართულებას გერმანული როგორც უცხო ენა (DaF) და გერმანული 
როგორც მეორე ენა (DAZ) პოტსდამის უნივერსიტეტსა და ლისაბონში 

დაეუფლა. უკვე წლებია, DaF- ს გერმანიისა და საზღვარგარეთის 
სხვადასხვა უნივერსიტეტებში ასწავლის. 

საქართველოში გავიცანი გერმანისტიკის სფეროს 
არაერთი წარმომადგენელი და გავიღრმავე 

სწავლების კომპეტენცია. ქართული ენის შესწავლით კი 
ინტენსიურად ვავარჯიშებ გონებას. 

საზღვარგარეთ ცხოვრებით გროვდება ცოდნა და გამოცდილება, 

რომელიც პიროვნების პროფესიულ და პიროვნულ განვითარებას 

უწყობს ხელს, ყალიბდება ასევე ახალი ურთიერთობები, 

რომლებიც მთელი ცხოვრება გრძელდება. 

საუნივერსიტეტო, აკადემიური სივრცე გერმანიასა და 

საქართველოში ბევრი ასპექტით ჰგავს ერთმანეთს, თუმცა 

არსებობს შესამჩნევი განსხვავებებიც. ამიტომ დარწმუნებით 

შემიძლია ვუთხრა სტუდენტებს, რომ ისინი გერმანიიდან მდიდარი 

გამოცდილებით, ახალი ცოდნითა და კონტაქტებით ჩამოვლენ. 

დასჭირდება თუ არა თქვენს შვილს გერმანიაში 

გასამგზავრებლად ვიზა, დამოკიდებულია იმაზე, თუ რომელი 

ქვეყნიდან ბრძანდებით და რა ხანგრძლივობით გეგმავთ 

გერმანიაში დარჩენას. 

ევროკავშირის წევრი სახელმწიფოების მოქალაქეებს ვიზა 

არ ესაჭიროებათ, მათთვის საკმარისია მხოლოდ მოქმედი 

პირადობის მოწმობა. 

საქართველოს მოქალაქეებს, თუკი ისინი 90 დღეზე მეტი 

ხნით აპირებენ გერმანიაში დარჩენას, ესაჭიროებათ ვიზა და 

შესაბამისად, სავიზო განაცხადის წარდგენა საქართველოში 

გერმანიის ფედერაციული რესპუბლიკის საელჩოში ან 

საკონსულოში. 

განაცხადის წარდგენამდე, მიმართეთ გერმანიის საელჩოს ან 

საკონსულოს და გაარკვიეთ, რა დოკუმენტები დაგჭირდებათ 

სავიზო განაცხადის წარსადგენად. 

რა დოკუმენტები 
ესაჭიროება თქვენს 
შვილს გერმანიაში 
გასამგზავრებლად? 

გერმანია კულტურათა მრავალფეროვნებით გამოირჩევა. 

აქ უამრავი ეროვნების ადამიანი ცხოვრობს, გერმანიის 

მოსახლეობის 16 % - ს კი მიგრაციის გამოცდილება აქვს. 

თავისუფლება, უცხო კულტურის პატივისცემა და 

ტოლერანტობა - ამ ფასეულობებზეა დაფუძნებული 

გერმანიაში დემოკრატია.  

საზოგადოების ყველა სფეროში და განსაკუთრებით, 

უმაღლეს სასწავლებლებში, მრავალფეროვნებასა 

და თანასწორობას დიდი მნიშვნელობა ენიჭება. 

საზოგადოებისთვის აქტუალურ თემებს წარმოადგენს 

გარემოს დაცვა და მდგრადი განვითარება. 

გერმანია უსაფრთხო ქვეყანაა.  

გერმანიაში არ უნდა გქონდეთ გადამეტებული შიში 

კრიმინალური შემთხვევების გამო. როგორც დიდ, ისე პატარა 

ქალაქებში შესაძლებელია უსაფრთხოების განსაკუთრებული 

ზომების გარეშე გადაადგილება. 

საზოგადოება ენდობა პოლიციას და ეს უკანასკნელი 

საიმედო დაცვას წარმოადგენს.

ნომრით 110 გერმანიაში ნებისმიერ დროს შეგიძლიათ 

დაუკავშირდეთ პოლიციას.

გერმანიაში თითქმის ყველა ქვეყანას აქვს საელჩო ან 

საკონსულო. პრობლემების შემთხვევაში, შეგიძლიათ 

მიმართოთ საქართველოს საელჩოს გერმანიაში. 

დახმარებას გაგიწევთ ასევე უნივერსიტეტის საზღვარგარეთის 

განყოფილება. 

რამდენად 
თანამედროვე და 

უსაფრთხოა გერმანია? 

ასოც. პროფ. დოქტ. თეონა ლოდია
ბავშვთა და მოზარდთა კლინიკური ფსიქოლოგი 

თსუ-ს სამაგისტრო პროგრამის „ბავშვთა და 
მოზარდთა ფსიქოლოგიური შეფასება და 

კონსულტირება“ ხელმძღვანელი

DAAD- ის კვლევითი სტიპენდიით სარგებლობის საშუალება 

ორჯერ მომეცა: მიუნხენის ლუდვიგ- მაქსიმილიანის და 

ბრემენის უნივერსიტეტებში. გერმანიაში მიღებულმა 

პროფესიულმა და პიროვნულმა გამოცდილებამ 

მნიშვნელოვნად და პოზიტიურად შეცვალა ჩემი ცხოვრება. 

დღესდღეობით ივ. ჯავახიშვილის სახელობის თბილისის 

სახელმწიფო უნივერსიტეტში ვასწავლი და მიხარია, რომ 

ჩემი სტუდენტებისთვის გერმანიაში მიღებული ცოდნის 

გაზიარება შემიძლია. გერმანიაში გავიცანი ფსიქოლოგიის 

სფეროს პროფესორები, რომელთაც დიდი წვლილი შეიტანეს 

ჩემს პროფესიულ წინსვლაში. მათთან ერთად მუშაობამ, 

როგორც ბავშვთა ფსიქოლოგს, თავდაჯერება შემმატა. 

ამჟამად ჩემი საქმიანობა თეორიულთან ერთად პრაქტიკულ 

გამოცდილებასაც ეფუძნება.

განსაკუთრებით მახარებს ის ფაქტი, რომ ჩემი 
სტუდენტები, რომ აღარაფერი ვთქვა საკუთარ 

შვილზე, ჩემს გზას ადგანან და DAAD-ის სტიპენდიის 
ფარგლებში გერმანიის სხვადასხვა უნივერსიტეტებში 

სწავლობენ.

DAAD-ის სტიპენდია ხომ საუკეთესო გზაა 

თვითგანვითარებისათვის.

თამთა კოხრეიძე
DAAD-ის სტიპენდიატის, პროფ. თეონა ლოდიას შვილი, 

ბავშვთა და მოზარდთა კლინიკური ფსიქოლოგიის მაგისტრი 

გერმანიაში სამაგისტრო პროგრამაზე სწავლა მას შემდეგ 

გადავწყვიტე, რაც DAAD-ის სტიპენდიის ფარგლებში 

ერთი სემესტრი ზაარლანდის უნივერსიტეტში დავყავი. 

შედეგად, განაცხადი წარვადგინე DAAD-ის სამაგისტრო 

სტიპენდიაზე ყველა სპეციალობისთვის, სტიპენდიის მიღების 

შემდეგ კი დრეზდენის უნივერსიტეტში განვაგრძე სწავლა. 

მიუხედავად იმისა, რომ გერმანიაში ყოფნის გამოცდილება 

მქონდა, ჩემთვის ეს მაინც დიდი გამოწვევა იყო, როგორც 

პროფესიული, ისე პიროვნული თვალსაზრისით. 

მიღებული თეორიული და პრაქტიკული ცოდნა, 
უნარები და კომპეტენცია, თავდაჯერება, რომელიც 
გერმანულ კულტურასთან ურთიერთობამ მომცა, 
დამატებითი მოტივაცია აღმოჩნდა პროფესიული 

წინსვლისთვის.

მომავალში ალბათ კვლევით სტიპენდიაზეც ვცდი ბედს. 

ვფიქრობ, გამოწვევები ჯერ კიდევ წინ მაქვს! 

პროფესიონალი ექიმებით დაკომპლექტებული გერმანიის 

ჯანდაცვის სისტემა მსოფლიოში ერთ-ერთი საუკეთესოა. 

თუ თქვენს შვილს სამედიცინო მომსახურება დასჭირდება, 

გერმანიაში ის საიმედო ხელში იქნება.  

გერმანიაში სწავლის მსურველებს აუცილებელია ჰქონდეთ 

ჯანმრთელობის დაზღვევა. 

გერმანიაში გამგზავრებამდე, მნიშვნელოვანია გაარკვიოთ, 

არის თუ არა თქვენი შვილი დაზღვეული და ვრცელდება თუ 

არა მისი დაზღვევა გერმანიაში. 

თუკი თქვენი შვილის დაზღვევა გერმანიაში არ მოქმედებს, 

მას ჩასვლის შემდეგ, ადგილზე მოუწევს სადაზღვევო 

პაკეტის შეძენა. სახელმწიფო დაზღვევის ღირებულება 

სტუდენტებისთვის დაახლ. 100 ევროს შეადგენს. 

დაზღვევასთან დაკავშირებული შეკითხვების თაობაზე, თქვენს 

შვილს შეუძლია მიმართოს მასპინძელი უნივერსიტეტის 

საზღვარგარეთის განყოფილებას.  

გერმანიაში დაზღვეულ ადამიანს შეუძლია უფასოდ მიიღოს 

სამედიცინო მომსახურება.  

გადაუდებელ შემთხვევებში გერმანიაში თქვენს შვილს 

სასწრაფო დახმარება მოემსახურება. ნომრით 112 ოცდაოთხი 

საათის განმავლობაშია შესაძლებელი სასწრაფო დახმარების 

გამოძახება. 

გერმანიაში მედიკამენტების შეძენა მხოლოდ აფთიაქშია 

შესაძლებელი. მედიკამენტები, რომლებიც სხვა ქვეყნებში 

რეცეპტის გარეშე გაიცემა (მაგ.ანტიბიოტიკები), გერმანიაში 

მხოლოდ ექიმის მიერ გაცემული რეცეპტის საფუძველზე 

შეგიძლიათ შეიძინოთ.  

სამედიცინო დაზღვევის 
შესახებ 



29



30

გერმანიის ყველა უმაღლეს სასწავლებელში ფუნქციონირებს 

საზღვარგარეთის განყოფილება (Akademisches Auslandsamt), 
რომელიც ახალბედა სტუდენტებს ეხმარება. აქ თქვენს შვილს 

ნებისმიერი სახის ინფორმაციით უზრუნველყოფენ, რაც მას 

გერმანიაში სწრაფად ადაპტირებაში შეუწყობს ხელს. 

თქვენი შვილი ნებისმიერი სახის შეკითხვაზე მიიღებს პასუხს. 

ზოგიერთმა უმაღლესმა სასწავლებელმა შემოიღო ე.წ. 

სამეურვეო პროგრამა, რომლის ფარგლებშიც გამოცდილი 

სტუდენტები ახალბედებს ეხმარებიან.  

დახმარების მიღება თქვენს შვილს შეეძლება ასევე 

სტუდენტურ გაერთიანებებში (Studentenwerk). ბევრი უმაღლესი 

სასწავლებელი უცხოელ სტუდენტებს მომსახურების სრულ 

პაკეტს სთავაზობს, რომელშიც ჯანმრთელობის დაზღვევასთან 

ერთად ბინა და კვებაც შედის. ამ სახით, სტუდენტს 

უადვილება საორგანიზაციო საკითხების მოგვარება.  

უმაღლეს სასწავლებლებში მოქმედებს ასევე სტუდენტური 

წარმომადგენლობები და სტუდენტური ჯგუფები, რომლებიც 

ახლადჩასულებისთვის სხვადასხვა საინფორმაციო სახის 

ღონისძიებებს მართავენ. 

როგორც საორგანიზაციო, ასევე სხვა სახის შეკითხვებით, 

სტუდენტს შეუძლია მიმართოს თავის ლექტორს. 

თვითონ სტუდენტმაც უნდა შეძლოს დამოუკიდებლად 

გაართვას თავი გარკვეულ საკითხებს. 

სტუდენტს უნდა შეეძლოს საკუთარი სასწავლო პროცესის 

თვითორგანიზება. შემოთავაზება მრავალგვარია, თუმცა 

სტუდენტმა თვითონ უნდა მოიძიოს ისინი.  

რა სახის დახმარებას 
გაუწევენ თქვენს 

შვილს გერმანიაში? 

გიორგი ბუტიკაშვილი
DAAD-ის სტიპენდიის ფარგლებში, გერმანიაში დაასრულა 
სამაგისტრო პროგრამა საერთაშორისო ურთიერთობების 
მიმართულებით. ამჟამად მუშაობს კონრად ადენაუერის 

ფონდის რეგიონულ ოფისში პროგრამის მენეჯერის პოზიციაზე.

ადამიანის უფლებათა უხეში დარღვევები, ჰუმანიტარული კრიზისები 

და კატასტროფები, სამხედრო გადატრიალებები და გადატრიალების 

მცდელობები - ეს იმ მოვლენათა მცირე ჩამონათვალია, რომლებიც 

საბჭოთა კავშირის ნგრევას ახლდა თან. ამ პროცესებმა უდიდესი 

ზეგავლენა იქონია დემოკრატიული ტრანსფორმაციის პროცესში 

მყოფ სახელმწიფოებზე და მათ შორის საქართველოზეც.

ყველაფერმა ამან, ასევე 2008 წლის ომმა და რუსეთის 
მიერ საქართველოს ტერიტორიების ოკუპაციამ, აქტიურ 
მოქალაქედ ჩამომაყალიბა და გადამაწყვეტინა, ცოდნა 
უცხოეთში მიღებული განათლებითა და გამოცდილებით 

გამემდიდრებინა. 

DAAD-ის სტიპენდიამ, შესაძლებლობა მომცა, მესწავლა და წარმატებით 

დამესრულებინა აიხშტეტის უნივერსიტეტში საერთაშორისო 

ურთიერთობების სამაგისტრო პროგრამა. აქ მიღებულმა 

გამოცდილებამ მყარი საფუძველი შემიქმნა მომავალი აკადემიური და 

კარიერული წინსვლისთვის. ჩემი ამჟამინდელი საქმიანობა კონრად 

ადენაუერის ფონდში ადგილობრივ პროექტებთან ერთად, რეგიონულ 

და საერთაშორისო თანამშრომლობასაც გულისხმობს.

DAAD-სტიპენდიის წყალობით გავიცანი ჩემი მეუღლე, ეკატერინე 

მენთეშაშვილი, რომელიც ასევე DAAD -ის სტიპენდიატია. ჩვენ 

ერთსა და იმავე დროს დავბრუნდით საქართველოში და თითქმის 

ერთდროულად დავიწყეთ მუშაობა კონრად ადენაუერის ფონდის 

ორ სხვადასხვა პროგრამაზე. ამჟამად ორი შვილი გვყავს - 6 
წლის იოანე და 2 წლის ალექსანდრე. არავის გაუკვირდება, თუ 

ვიტყვი, რომ ჩემი შვილების საყვარელი კერძი შნიტცელი და 

კარტოფილის სალათია, საოცნებო ქალაქი კი ბერლინი.

გერმანიაში სტუდენტები ან საერთო საცხოვრებელში 

ცხოვრობენ ან ბინაში. 

უმაღლეს სასწავლებელში ჩაბარება არ ნიშნავს 

ავტომატურად ბინით უზრუნველყოფას, როგორც ეს სხვა 

ქვეყნებშია მიღებული. 

გერმანიის უმაღლესი სასწავლებების საკმაოდ მცირე 

ნაწილია მოწყობილი კამპუსის პრინციპით, შესაბამისად მათ 

ტერიტორიაზე საცხოვრებლები არ მოიძებნება. 

თუმცა ყველა საუნივერსიტეტო ქალაქში არსებობს 

სტუდენტური საერთო საცხოვრებლები. 

აქ ცხოვრება ერთი მხრივ, ფინანსურადაა შეღავათიანი, 

ხოლო მეორე მხრივ, სხვა სტუდენტების გაცნობის შესანიშნავი 

შესაძლებლობაა. DAAD-ის საიტზე განთავსებული საერთო 

საცხოვრებლების საძიებო სისტემა ბინის მოძიების პროცესში 

დაგეხმარებათ: → www.daad.de/wohnheimfinder.

სტუდენტური საერთო საცხოვრებლის ალტერნატივას 

წარმოადგენს კერძო აპარტამენტი. 

აქ არჩევანი საკმაოდ დიდია: თქვენ შეგიძლიათ დაიქირაოთ, 

როგორც ცარიელი, ასევე ავეჯით მოწყობილი ბინა. 

სტუდენტების დიდი ნაწილი სხვა ახალგაზრდებთან იყოფს 

ბინას.  

WG-ს სახელითაა გერმანიაში ცნობილი ბინა, რომელსაც 

რამდენიმე სტუდენტი ერთად ქირაობს, იყოფენ რა საერთო 

სამზარეულოს და აბაზანას. მსგავსი საერთო საცხოვრებლის 

უპირატესობა მისი ფასია. გარდა ამისა, თქვენს შვილს აქ 

ურთიერთობა ექნება სხვა სტუდენტებთან, რითაც კონტაქტებს 

გაიღრმავებს და გერმანული ენის ცოდნას გაიუმჯობესებს. 

ბინის მოძიებასთან დაკავშირებით სასარგებლო რჩევებს 

მიიღებთ თქვენს მიერ შერჩეული უმაღლესი სასწავლებლის 

საზღვარგარეთის განყოფილებისგან.  

სად იცხოვრებს ჩემი 
შვილი?

http://www.daad.de/wohnheimfinder

ერთ დღესაც შეგიძლიათ გერმანიაში გაემზავროთ და თქვენი 

შვილი მოინახულოთ. 

გერმანიის ბუნება უაღრესად მიმზიდველია. 

ჩრდილოეთისა და ბალტიის ზღვების სანაპიროებსა და მათ 

კუნძულებზე ქვიშიანი დიუნების ნახვა შეგიძლიათ. სამხრეთით, 

ალპები გიწვევთ სალაშქროდ და თხილამურებზე სასრიალოდ. 

ტორფნარებისა და ტრამალების გარდა, გერმანია მდიდარია 

წყალუხვი მდინარეებითა და თვალწარმტაცი ხეობებით. 

არქიტექტურული თვალსაზრისით გერმანიაში ბევრი რამაა სანახავი. 

შუა საუკუნეების ციხესიმაგრეები და სასახლეები, რომანული 

და გოთური არქიტექტურის ნიმუშები, მოდერნის სტილის 

საცხოვრებელი სახლები და რაღათქმაუნდა თანამედროვე 

ნაგებობები. არა მხოლოდ მეგაპოლისებში - ბერლინი, ჰამბურგი, 

მიუნხენი და კიოლნი - არამედ პატარა ტრადიციულ გერმანულ 

ქალაქებშიც კულტურული თვალსაზრისით ბევრი საინტერესოს 

აღმოჩენა შეიძლება. 

გერმანიაში მთელი წლის განმავლობაში აღინიშნება 

რეგიონული დღესაწაულები.  

მათ შორის განსაკუთრებით აღსანიშნავია რაინის მხარის 

კარნავალი, პფალცის ღვინის ფესტივალები და მიუნხენის ლუდის 

ფესტივალი/ოქტობერფესტი.

კულინარიული თვალსაზრისითაც გერმანია უაღრესად 

მრავალფეროვანია: აქ თქვენ შეგიძლიათ დააგემოვნოთ 

ტრადიციული კერძები, სხვადასხვა ქვეყნის ეროვნული სამზარეულო 

და მაღალი კლასის რესტორნების კულინარიული შედევრები. 

კარგად სტრუქტურირებული სატრანსპორტო ქსელი 

შესაძლებელს ხდის სწრაფ და კომფორტულ მგზავრობას. 

გერმანია ევროპის შუაგულში მდებარეობს და ამით იდეალურ 

შესაძლებლობას წარმოადგენს სხვა ევროპული ქვეყნების 

მოსანახულებლად. თავად დარწმუნდებით!

რატომ არის გერმანია 
ტურისტულად 

მიმზიდველი ქვეყანა? 

როდესაც გერმანიაში სწავლას გადაწყვეტთ, გაიარეთ 

კონსულტაცია კომპეტენტურ ადამიანებთან და ჰკითხეთ მათ 

რჩევა. 

იხილეთ ორგანიზაციების ჩამონათვალი, სადაც დამატებითი 

ინფორმაციის მოძიება შეგიძლიათ გერმანიაში სწავლისა 

და კვლევის, სასტიპენდიო პროგრამების, გერმანული ენის 

შესწავლისა და სავიზო რეგულაციების შესახებ: 

• DAAD-ის რეგიონული წარმომადგენლობა   
→ www.daad-georgia.org;

• DAAD-ის ლექტორები და გერმანული ენის ასისტენტები, 

რომლებიც საქართველოში სხვადასხვა უნივერსიტეტებში 

ასწავლიან (თსუ, ილიას უნივერსიტეტი, ქუთაისის 

საერთაშორისო უნივერსიტეტი);

• გოეთეს ინსტიტუტი სქართველოში; 

• საქართველოში გერმანიის ფედერაციული რესპუბლიკის 

საელჩო ან საკონსულო. 

დამატებითი 
ინფორმაცია 

თქვენს შეკითხვებზე პასუხის მიღება შეგიძლიათ ასევე ბონის 

ცენტრალურ ოფისში:  

→ www.daad.de/contactform

http://www.daad-georgia.org
http://www.daad.de/contactform

სწავლა გერმანიაშისწავლა გერმანიაში  

→ www.daad.de/deutschland
→ www.daad.de/publications-germany
→ www.study-in-germany.de 

სასწავლო პროგრამები სასწავლო პროგრამები 

→ www.myguide.de
→ www.daad.de/international-programmes
→ www.daad.de/hochschulkompass
→ www.universityranking.de 
→ www.studienwahl.de 

სავიზო რეგულაციები სავიზო რეგულაციები 

→ www.auswaertiges-amt.de 

სტიპენდიები და დაფინანსების შესაძლებლობები სტიპენდიები და დაფინანსების შესაძლებლობები 

→ www.funding-guide.de
→ www.deutschlandstipendium.de

გერმანული ენის შესწავლა გერმანული ენის შესწავლა 

→ www.daad.de/sommerkurse 
→ www.goethe.de
→ www.deutsch-uni.com 
→ www.dw.de
→ www.testdaf.de

ტესტი უცხოელი სტუდენტებისთვისტესტი უცხოელი სტუდენტებისთვის 

→ www.testas.de/en

განათლების გამოფენები უმაღლესი სასწავლებლების განათლების გამოფენები უმაღლესი სასწავლებლების 

მონაწილეობითმონაწილეობით

→ www.study-in-germany.de/events

ონლაინ კურსები და პროგრამებიონლაინ კურსები და პროგრამები 

→ www.daad.de/international-programmes (“Online formats only”)
→ www.hochschulkompass.de (“Distance learning”)

ცხოვრება გერმანიაშიცხოვრება გერმანიაში 

→ www.daad.de/accommodationfinder

https://www.daad.de/en/study-and-research-in-germany/
http://www.daad.de/publications-germany
https://www.study-in-germany.de/en/
https://www.myguide.de/en/
https://www.daad.de/en/study-and-research-in-germany/courses-of-study-in-germany/all-study-programmes-in-germany/
https://www.daad.de/en/study-and-research-in-germany/plan-your-studies/che-university-ranking/
https://studienwahl.de/en
https://www.auswaertiges-amt.de/en
https://www2.daad.de/deutschland/stipendium/datenbank/en/21148-scholarship-database/
https://www2.daad.de/deutschland/studienangebote/sommerkurse/en/
https://www.goethe.de/en/
https://www.deutsch-uni.com/en/
https://www.dw.com/en/
http://www.testas.de/en
https://www.hochschulkompass.de/en/study-in-germany.html
http://www.daad.de/accommodationfinder

გერმანიის უმაღლესი 
სასწავლებლების რუკა 

